          Шишмәләр-йәшәү сығанағы.

                                        Эх, Нәфисә шишмәһе,

                                     Селтерәп ағыштары

                                          Яҡтырт әле йөрәктәрҙе

                                      Баҫ әле һағыштарҙы.
                                                        ( Р. Хәкимов)
Һыу – донъяла иң ҡәҙерле, бөтә тереклеккә кәрәкле нәмә. Һыуһыҙ йәшәүҙе күҙ алдына ла килтереү мөмкин түгел. Ер йөҙөндә һыу бөтөү донъя бөтөү тигәнде аңлата. Боронғо кешеләр был турала бына ошолай һөйләгән.

Имеш, ер йөҙөндә һыу бөтәсәк. Бөтә ерҙә тау-тау алтын ятасаҡ. Ә һыу булмаясаҡ, ул алтындан да ҡиммәтлерәк буласаҡ.

Был һүҙҙәр боронғо кешеләрҙең хәҙерге заман кешеһенә киҫәтеүе түгелме икән?

Кешеләрҙең һыу тураһында уйланыуҙарын халыҡтың ауыҙ-тел ижадында ла осратырға ла мөмкин.

Мәҫәлән, “Урал батыр” эпосындағы Уралға мәңгелек ғүмер биреүсе тере һыуҙы бирәләр. Әммә ул үҙ ғүмерен түгел, ә тереклектең мәңгелек йәшәүен теләй һәм тере һыуҙы тирә-яҡҡа бөркә. Шуға ла йәшәү, йәшеллек мәңгелек. Бына ниндәй һыуҙың тылсымлы көсө, ҡеүәте.

Ысынлап та, һыу – ул йәшәү сығанағы. Һыуһыҙ кеше йәшәй алмай. Бына бөгөнгө көндө генә алайыҡ. Юғары техника, фәнни асыштар заманы. Ә ҡайһы бер саҡта крандағы һыуҙы туҡтатып торһалар, шул тиклем ҡыйын була. Тиҙерәк бидондар алып шишмәнән һыу алырға барабыҙ.

һыуҙан да ҡәҙерлерәк нәмә юҡ икәнен ҡурҡыныс ваҡиғалар ҙа күрһәтә. 2010 йылдағы ҡоролоҡто ғына алайыҡ. Йылғаларҙа, күлдәрҙә һыу кәмене. Хатта шишмә һыуҙары әкренерәк аға башланы. Бик күп урмандар янды. Беҙҙең яҡта, Киҫәк-Ҡайын ауылы янында, торф янып ятты. Тын алыуҙары бигерәк ауыр булды. 

Һуңғы йылдарҙа былай ҙа йылға-күлдәрҙә һыу күҙгә күренеп кәмене. Шуға күрә лә бөтә ерҙә  шишмәләрҙе таҙартыу, төҙөкләндереү эштәре алып барылды. Уларҙы матур итеп кәртәләр, декоратив таштар менән биҙәнеләр. Беҙҙең Яңауыл районында ғына шулай төҙөкләндерелгән күпме шишмә бар.
   Яңауыл районынында Янбарис тигән ауыл бар. Ауылдан йыраҡ түгел шишмә ағып ята. Уны элек “Изге шишмә” тип йөрөткәндәр. Тәүҙә был урында урман булған. Ағастарҙы тирә-яҡта йәшәүсе кешеләр киҫеп бөткәндәр. Шишмәне буратып уҡ ҡуйып, ҡойо яһағандар. Унан һыуҙы биҙрә менән алғандар. Хәҙерге көндәге кеүек һыу ағып ятмаған. Һуңынан шишмәне сетка менән уратып алғандар. Быны Миронов Фәнәүи, Ситдиҡов Әмир исемле кешеләр эшләгән.

“Изге шишмә” менән бәйле тарихи ваҡиғалар ҙа бар. Шуларҙың береһе сағыштырмаса яңыраҡ булып үткән хәл.  1978 йылдың июнь айында Сөнәғәтова Әлфиә исемле ҡыҙ аты менән һарыҡ көтөүе көтөп йөрөгән. Ҡапыл ғына күкте ҡара болоттар ҡаплап алған. Йәшенле ямғыр башланған. Йәшен уҡтары бер-бер артлы ергә атылған, улар Әлфиәне лә, атын да аямаған. Әлфиәнең фажиғәле яҙмышы мәңгелеккә кеше хәтерендә  шул шишмә менән бәйләнеп ҡалған. Ә шишмәнең яҙмышын һәм исемен башҡа кеше үҙгәртәсәк...

    Бер ваҡыт Ағиҙел яҡтарынан Ғилфанов Филүс исемле эшҡыуар килеп сыға. Ул Янбарис ауылында йәшәүсе Гүзәл исемле ҡыҙ менән танышып, матур итеп ғаилә ҡороп ебәрә. Филүс тәбиғәтте ярата. Әммә яратыу ғына етмәй, һаҡларға ла кәрәк икәнен аңлай. 2003 йылда ул ауыл янындағы шишмәне төҙөкләндереү эшен башлап ебәрә. Был эшкә үҙенең эшселәрен дә алып килә. Янбарис ауылы кешеләре лә ихлас күңелдән эшкә тотона.

Филүс ағайҙың дуҫтары ла ярҙамға килә. Марсель Шакирович транспорт менән булыша. Уның ярҙамында шишмәгә бара торған юлды эшләйҙәр.

Нурғаянов Муллағәли ат менән ер ташый.Был эш шишмә эргәһен күтәртеү өсөн эшләнә. Шишмәне уратып ситән үрәләр. Эшселәрҙе Нурғаянова Ғәзимә Әхмәтдин ҡыҙы тәмле аштары менән һыйлай. 

Шишмә эргәһендәге күлде лә таҙарталар. Күлгә ваҡ балыҡ ебәрәләр. Хәҙерге көндә был күл балыҡсыларҙың яратҡан урынына әйләнде. 

Ә шишмәнең исеменә килгәндә, ул икенсе бер фажиғәле ваҡиға менән бәйле…
2002 йылда Башҡортостандың танылған йырсылары Ризван һәм Нәфисә Хәкимовтар юл фажиғәһенә осрайҙар. Ризван Хәкимов иҫән ҡала, 1 йыл буйы дауаханала була, ә Нәфисәнең ғүмере өҙөлә. Хәкимовтар Ғилфанов Филүстең дуҫтары булалар. Нәфисә Хәкимованың аяныс үлеме Филүсте тетрәндерә һәм ул дуҫының исемен халыҡ хәтерендә мәңгеләштерергә уйлай. Шуға ла шишмәгә Нәфисә исеме ҡуша эшҡыуар.

Хәҙерге көндә лә шишмәнән кешеләр өҙөлмәй. Туй ваҡыттарында бигерәк тә. Кейәү менән кәләш туғандары менән шишмә эргәһендә фотоға төшәләр. Шишмә һыуына тин аҡсалар һалыу, күперенә йоҙаҡ элеп асҡысын һыуға ташлау йолалары ла барлыҡҡа килә.
Бөгөнгө көндә тирә-яҡ мөхиттте һаҡлау бик актуаль проблема булып тора. Шишмәләрҙе төҙөкләндереү, кескенә йылғаларҙы таҙартыу был проблеманы шишеүҙә бер аҙым, тип уйлайым мин. Кешенең изге бурысы- тәбиғәтте һаҡлау-артабан дауам ителергә тейеш. Киләсәктә лә ошондай изге эштәр туҡталмаһын ине тигән өмөттә йәшәйем..
                                                                                                                           Садртдинова Гульнара    Ивановна,                                                                            учитель башкирского языка и литературы
«Нәфисә» шишмәһенән күренештәр

